
Vətənə sevgi hissi, vətənpərvərlik duyğusu hər 
bir xalqın şəxsiyyətini səciyyələndirən ən yüksək 
əxlaqi keyfiyyətlərdən biridir. Azərbaycan xalqı-
nın həyatında, dövlətimizin qədim və zəngin ta-
rixində isə bu cəhət  həmişə başlıca meyarlardan 
olmuşdur.  Azərbaycanın 44 günlük Vətən müha-
ribəsindəki  böyük Zəfəri, xalqımızın tarixin bu 
çətin sınağından alnıaçıq və üzüağ, Qələbə ilə 
çıxması bunu bir daha təsdiq etdi. 
Müstəqilliyimizin şərəf səhifəsinə, tariximizin 
qəhrəmanlıq salnaməsinə çevrilən Vətən mü-
haribəsi isə təkcə işğal altında olan torpaqları-
mızın azad edilməsi demək deyildi, bu Zəfər 
həm də illər əvvəl bu torpaqlar uğrunda qan 
tökmüş şəhidlərimizin, sinəsini sipər etmiş 
qəhrəmanlarımızın ruhunun dinclik tapması, 
qazilərimizin ürəyinə Vətən torpağının sərin 
suyunun səpilməsi idi. Xüsusilə 32 il əvvəl 
baş vermiş, qan yaddaşımızda özünə əbədiy-
yət qazanmış hər ilin Qanlı 20 Yanvar tarixi 
gəldikdə boynumuz bükük, başımız aşağı, 
şəhidlərin ruhu qarşısında utanaraq yollandı-
ğımız Şəhidlər Xiyabanına bu gün artıq onlar 
qarşısında mənəvi borcumuzu yerinə yetir-
mişcəsinə, qanlarını yerdə qoymamağın qü-
ruru ilə üz tuta bilirik. Milli iradəmizin zəfər 
çaldığı 20 Yanvar tarixinə düz 30 il sonra Milli 
Ordumuzun zəfər çaldığı 9 Noyabr tarixi ilə 
yeni nəfəs verdik. Bəlkə də bir çoxlarına uzun 
görünən bu tarix əslində özündə o qanlı-qa-
dalı hadisələri görmüş, o çətin, ağrılı  günlər-
də əzizlərini, yaxınlarını itirmiş, qan yaddaşı 

ilə qidalanmış igidlər, ərənlər böyütdü, düş-
mənə nifrət hissi ilə dolub-daşan “körpələrin” 
qisaslarını almasına bir növ özü şərait yaratdı.
 30 il əvvəl əli silahsız xalqa təpədən dırnağa 
silahlanmış, havadarlarının yardımı ilə hü-
cum edən düşmən o vaxt çox asan əldə etdi-
yi “qələbə”nin bu qədər çətin və özləri üçün 
çox qorxunc olacağını ağlına da gətirməzdi. 
Bacarmadı… Bu dəfə mənfur düşmənə nə ha-
vadarları, nə ondan-bundan diləndiyi silah-sur-
sat, nə də “ordu”su kömək ola bilmədi. Çünki 
qarşısında özündən qat-qat güclü Ordu, öz tor-
pağını düşməndə qoymayacağına and içmiş bir 
dövlətin qisas eşqi ilə yanan qəlbi, 30 illik ciddi 
hazırlığı, arxa-dayaq olacaq sadiq dostları və 
bir də güclü lideri vardı. Bəli, 30 il öncə  Azər-
baycan xalqının başına gətirilən qanlı faciənin 
qisası  Prezident, Müzəffər Ali Baş Komandan 
İlham Əliyevin qüdrətli sərkərdəliyi, qəhrəman 
əsgər və zabitlərimizin, şəhidlərimizin qanı və 
canı bahasına alındı, Azərbaycanın çoxəsrlik ta-
rixinə bu Qələbə qızıl hərflərlə yazıldı. 
Xalqımız və rəşadətli Ordumuz 44 gündə 
şanlı tarix yazaraq, 30 illik işğala son qoydu, 
ərazi bütövlüyümüz bərpa olundu. Bu qələbə 
ilə Prezident İlham Əliyev Azərbaycanı qa-
lib ölkəyə, Azərbaycan xalqını isə qalib xalqa 
çevirdi. "Qarabağ Azərbaycandır!" sözünün 
nidasını bu dəfə sözü ilə yox, əməli ilə əbədi 
şəkildə qoydu, tarixə qazıdı.

Yanvarın 17-də SOCAR-ın baş 
ofisində, Heydər Əliyev adına 
Neft Emalı Zavodu (NEZ) və 
“Axens” şirkəti arasında NEZ-
in yenidən qurulması və mo-
dernizasiyası layihəsi çərçivə-
sində katalitik krekinq qurğusu 
üzrə lisenziya və layihələndir-
mə müqavilələrinin imzalanma 
mərasimi keçirilib. Mərasimdə 
SOCAR-ın prezidenti Rövnəq 
Abdullayev, “Axens” şirkətinin 
baş icraçı direktoru Jean Sente-
nac və digər rəhbər şəxslər işti-
rak ediblər.
SOCAR-dan bildirilib ki, təd­
birdə çıxış edən SOCAR-ın 
prezidenti Rövnəq Abdulla­
yev deyib: “Heydər Əliyev 

adına NEZ-in yenidənqurma 
və modernizasiyası uğurla da-
vam edir. Layihə çərçivəsində 
zavodda bir sıra yeni qurğular 
layihələndirilir və inşa olunur. 
Bununla əlaqədar həmin qur-
ğular üzrə lisenziyaların alın-
ması və layihələndirmə xid-
mətlərinin həyata keçirilməsi 
məqsədilə əsaslı işlərə başlanı-
lıb. Katalitik krekinq qurğusu 
üzrə aparılmış araşdırma və 
müfəssəl qiymətləndirmələrə 
əsasən, lisenziar olaraq “Axens” 
şirkəti seçilib. Bu gün imzala-
nan müqavilələrə əsasən, qısa 
müddət ərzində qurğu üzrə 
Texnoloji Layihələndirmə Pa-
ketinin hazırlanmasına baş-

lanılacaq. Bununla əlaqədar 
“Axens” şirkətinin rəhbərliyini 
təbrik edir və işlərin icrasında 
tərəfdaşlarımıza müvəffəqiy-
yətlər arzulayıram”.
Sonra tərəflərin iştirakı ilə 
imzalanma mərasimi keçiri-
lib. Sənədi SOCAR-ın Heydər 
Əliyev adına NEZ-in direk-
toru Bəxtiyar Məmmədov və 
“Axens” şirkətinin texnoloji li-
senziyaların qlobal satışı üzrə 
kommersiya direktoru Fabien 
Lundy imzalayıblar.
Qeyd edək ki, SOCAR və 
“Axens” şirkətlərini uzunmüd-
dətli əməkdaşlıq əlaqələri bağ-
layır. Hazırda Heydər Əliyev 
adına NEZ-in yenidən qurul-
ması layihəsi çərçivəsində Di-
zel Hidrotəmizlənmə, Benzin 
Hidrotəmizlənmə və C4 (bu-
tan-butilen) fraksiyasının hid-
rogenləşmə qurğuları, habelə 
“Azərikimya” İB-də həyata 
keçirilən yenidənqurma işləri 
çərçivəsində C3 (propan-pro-
pilen) fraksiyasının hidrogen-
ləşmə qurğusu və Türkiyədə 
inşa edilmiş “STAR” neft emalı 
zavodunun nafta hidrotəmiz-
ləmə, dizel hidrotəmizləmə və 
kerosin hidrotəmizləmə qurğu-
ları “Axens” şirkətinin lisenzi-
yası əsasında inşa edilib.

Azərbaycanda yeni enerji növ-
lərinin istehsalı üzrə ciddi işlər 
aparılır. Ölkəmizin həyatında 
çox önəmli hadisə baş verib. 
Yanvarın 13-də Azərbaycan-
da xarici investorların maliy-
yə vəsaiti hesabına Səudiyyə 
Ərəbistanı Krallığının “ACWA 
Power” şirkəti tərəfindən inşa 
ediləcək 240 meqavat gücündə 
“Xızı-Abşeron” Külək Elektrik 
Stansiyasının təməli qoyulub. 
Prezident İlham Əliyev hələ 
yanvarın 12-də yerli televiziya 
kanallarına müsahibəsində bu 
hadisənin anonsunu verərək 
qeyd etmişdi ki, bu möhtəşəm 
tikinti üçün tələb olunan və-
saiti 100 faiz investorlar özləri 
təmin edəcəklər və bu, əlbəttə 
ki, ölkəmizin inkişafına, gələcə-
yinə olan inamın təzahürüdür.”
Bu sözləri Milli Məclisin depu-
tatı Kamaləddin Qafarov deyib.
Deputat bildirib ki, yeni stansi-
yanın təməlqoyma mərasimin-
də iştirak edən Prezident İlham 
Əliyev çıxışında qeyd etdiyi 
kimi, Azərbaycan müstəqillik 
dövründə uzun illər ərzində öz 

enerji təhlükəsizliyinin təmin 
edilməsi üçün fəal çalışıb.
 Bu gün bütün dünyada ətraf 
mühitin qorunmasının ən vacib 
və əhəmiyyətli məsələlərdən 
biri olduğunu söyləyən depu-
tat deyib: “Bu baxımdan Prezi-
dent İlham Əliyevin təşəbbüsü 
ilə Azərbaycanın işğaldan azad 
edilmiş ərazilərinin - 10 min 
kvadratkilometr ərazinin “yaşıl 
enerji” zonası elan edilməsi son 
dərəcə təqdirəlayiq və önəmli 

bir haldır. Hazırda Cəbrayıl ra-
yonunda böyük Günəş Elektrik 
Stansiyasının tikintisi ilə bağlı 
danışıqlar, müzakirələr aparılır. 
Bu stansiyanın enerji istehsalı 
potensialı da 240 meqavata bə-
rabər olacaq”. Məlum olduğu 
kimi, bu böyük bərpa olunan 
enerji layihəsinin icraçısı və in-
vestoru Səudiyyə Ərəbistanının 
"ACWA Power" şirkətidir və bu 
müəssisə enerji sahəsində dün-
yanın ən böyük şirkətidir. 

Həştərxan qubernatoru İqor Babuşkin bu barədə 
RF Prezidenti Vladimir Putini məlumatlandırıb.
Qubernator qeyd edib ki, Azərbaycan, Qazaxıs-

tan və Türkmənistan öz sifarişlərinin Həştərxan 
gəmiqayırma zavodlarında yerləşdirilməsində 
maraqlıdırlar.
“Xəzər dənizi ilə kruiz reyslərinin təşkil edilmə-
si qonşularımızın böyük marağına səbəb olur. 
Söhbət Həştərxan, Atırau, Türkmənbaşı və əlbət-
tə, Bakı limanından gedir. Gəmiqayırma məsələ-
sinə gəldikdə, qonşularımız öz sifarişlərini 
bizim tərsanələrdə yerləşdirməyə maraq göstə-
rir”, - deyən İ.Babuşkin daha sonra əlavə edib ki, 
hazırda Həştərxan tərsanələrində iki yük gəmisi 
və iki tanker inşa olunması perspektivi Azərbay-
canla müzakirə edilir.

Fəaliyyətə başladığı gündən Azərbaycanın 
qeyri-neft sektorunun inkişafına mühüm 
töhfələr verən müəssisələrdən biri də “SO-
CAR Polymer” şirkətidir.
Şirkətdən bildirilib ki, ölkə üzrə qeyri-neft ixra-
cının 9,1 faizi, qeyri-neft ixracı üzrə artımın 17,8 
faizi “SOCAR Polymer”in payına düşüb. Poli-
mer məhsullarının ixracı 2020-ci ilin yanvar-no-
yabr aylarında 88,8 milyon dollar təşkil etmiş-
dirsə, ötən ilin eyni dövründə bu rəqəm 217,4 
milyon dollar olub. Bu da 2,4 dəfə artım demək-
dir. Şirkətin məhsulları əsasən Rusiya, Türkiyə, 
Qazaxıstan, Çin və Ukraynaya ixrac edilib.
Qeyd edək ki, “SOCAR Polymer” şirkəti 2013-
cü il iyulun 16-da ölkənin kimya sənayesinin 

inkişafının sürətləndirilməsi məqsədilə təsis 
edilib. Şirkətin istehsalat obyektləri polipro-
pilen (PP) və yüksək sıxlıqlı polietilen (YSPE) 
istehsal edən iki zavoddan ibarətdir. Həmin 
zavodlar Sumqayıt Kimya Sənaye Parkının 
ərazisində yerləşir. 184 min və 120 min ton 
illik istehsal gücünə malik olan PP və YSPE 
zavodları müvafiq olaraq 2018-ci ilin iyulun-
da və 2019-cu ilin fevralında istismara verilib.

Ötən il istehlak qiymətləri indeksi 2020-ci 
illə müqayisədə 106,7 faiz, o cümlədən ərzaq 
məhsulları, içkilər və tütün məmulatları üzrə 
108,1 faiz təşkil edib.
Dövlət Statistika Komitəsindən bildirilib ki, 
2021-ci ilin dekabr ayında ərzaq məhsulla-
rı, içkilər və tütün məmulatları üzrə istehlak 
qiymətləri indeksi əvvəlki aya nisbətən 102,6 
faiz, 2020-ci ilin dekabr ayına nisbətən isə 
115,8 faiz olub.

